
愈啟；孟夏漸熱，惟道體安和。愈弊劣無謂，坐事貶官到此，久聞道德，切思見顏。緣

昨到來，未獲參謁，倘能暫垂見過，實為多幸。已帖縣令具人船奉迎，日久佇瞻。不宣。

愈白。

愈啟：海上窮處，無與話言，側承道高，思獲披接。專輒有此谘屈，儻惠能降諭，非所

敢望也。至此一二日，卻歸高居，亦無不可。旦夕渴望。不宣。愈白。

愈啟：惠勻至，辱答問，珍悚無已。所示廣大深迥，非造次可諭。《易大傳》曰：「書

不盡言，言不盡意，然則聖人之意，其終不可得而見耶？」如此而論，讀來一百遍，不

如親見顏色，隨問而對之易了。此旬來晴明，旦夕不甚熱，倘能乘間一訪，幸甚。旦夕

馳望。愈聞道無疑滯，行止係縛，苟非所戀著，則山林間寂與城郭無異。大顛師論甚宏

博，而必守山林，義不至城郭，自激修行，獨立空曠無累之地者，非通道也。勞於一來，

安於所適，道故如是。不宣。愈頓首。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

